
Contigo Navarra-Zurekin Nafarroa talde parlamentarioko Carlos Guzmán Pérez parlamentariak, Parlamentuko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatzeko:
Mozio hau betetzeari buruzko jarraipena Nafarroako Parlamentuko Landa Garapeneko eta Ingurumeneko Batzordean egin dadila eskatzen dugu.
Zioen azalpena
2025eko martxoaren 20an– osteguna– , Diputatuen Kongresuak onetsi zuen Babes Araubide Bereziko Espezieen Zerrendatik kanpo uztea iberiar otsoa Duero ibaiaren iparraldean. Erabaki eztabaidagarri hori akats historikoa da, ingurumenaren arloan atzera egitea eta arazo konplexu bati erantzun sinplista bat ematea dakarrena.
Babesa kendu da, hain zuzen,  azken aste eta hilabeteotan jakin dugunean gure erkidegoan otso bakarti gutxi batzuk agertu direla, beharbada lurralde mugakideetatik heldu direnak. Gogoan izan behar dugu otsoa Nafarroan espezie iraungi gisa ageri dela Espezie Mehatxatuen 1995eko Katalogoan, eta mende bat baino gehiago daramagula otso-talderik gurean ezarrita egon gabe. Ale bakartien presentzia puntual horri ez zaio dagokion garrantzia baino handiagorik eman behar, eta ez du inondik ere eragin edo justifikatu behar espezie horri babesa kentzeko neurriak hartzea Nafarroan.
Otsoa babesik gabe uztea Natura-ondareari buruzko Legean eta ekologia-zientzian ezarritakoaren aurka doa. 2022an onetsi zen Otsoaren Kontserbazioari eta Kudeaketari buruzko Estrategiak erakusten du prebentzio-neurriak (itxiturak, atari-txakurrak eta abere-taldekatzeak) eraginkorrak direla ganaduak pairatutako kalteak murrizteko. Alemaniak eta Frantziak otsoarekin batera bizitzea lortu dute, ehizara jo behar izan gabe. "Ehiza-erauzketa" baimentzea ez da kudeatzea, baizik eta biodibertsitatea kondenatzea.
Otsoa, espezie gisa, funtsezko elementua da oreka ekologikorako. Otsoak belarjale handien populazioak erregulatzen ditu, eta ekosistemaren degradazioa prebenitzen du. Madrilgo Unibertsitate Autonomoaren azterlanen arabera, honela banatzen da otsoaren dieta: % 85, animalia basatiak, eta soilik % 18 ganadua. Otsoak funtsezko zeregina dauka biodibertsitateari eta nekazaritzako ekosistemen osasunari begira.
Argi dago abeltzaintza estentsiboak errronka handiak dauzkala gaur egun, baina konponbidea ez da otsoa desagerraraztea, baizik eta prebentzio eta konpentsazio neurriak indartzea. Trantsizio Ekologikoaren Ministerioak urtero 20 milioi euro bideratzen ditu jada laguntzetara, zeinak handitu eta eraginkortasunez kudeatu behar baitira. Autonomia-erkidegoetako administrazioek, bai eta Nafarroako Gobernuak ere, abeltzaintza-sektoreari laguntzeko neurriak indartu behar dituzte, ingurumenaren aldetik jasangarria den koexistentzia bermatzeko. Otsoa akabatzeak ez du arazoa konponduko; bai, ordea, ebidentzian eta gizarte-bitartekaritzan oinarritutako politika batek.
Krisialdi klimatiko eta biodibertsitate-krisialdi betean, otsoa babesik gabe uztea pauso bat atzera ematea da, natura-leheneratzearen alde Europak hartutako konpromisoen aurka doana. Basa-fauna ez da oztopo bat, ezpada zaindu beharreko ondarea. Iberiar otsoak, zeina 70eko hamarkadan galzorian egon baitzen, gure historiaren eta gure kulturaren parte izaten jarraitzea merezi du.
Erabaki-proposamena:
1. Nafarroako Parlamentuak errefusatu egiten du iberiar otsoa babesik gabe uzteko lege-neurri edo -ekimen oro.
2. Nafarroako Parlamentuak Nafarroako eta Estatuko administrazio publiko guztiak premiatzen ditu Nafarroako eta Espainiako abeltzaintza-sektorearen eskutik lan egiten jarrai dezaten, iberiar otsoarekiko koexistentziaren premisapean, ingurumen aldetik jasangarria, ukituta egon litekeen abeltzaintza-sektoreari lagun egiteko neurriak eta jarduketak indartuta.

